
Aurten aurrenekoz, Nafarroako Gobernuak Aginte Postu Aurreratutik koordinatuko ditu Xabierraldietako laguntza lanak 
Foruzaingoaren ia 200 agente arituko dira lanean erromesen eta ibilgailuen segurtasuna bermatzeko 
Ostirala, 2009ko martxoaren 6a.  Aurten aurrenekoz, Nafarroako Gobernuak Aginte Postu Aurreratua (APA) jarriko du abian Xabierraldietan, larrialdiak kudeatu eta koordinatzeko azken teknologiez hornitutako kamioi bat alegia, baliabideen koordinaziorako lagungarria izanen dena. 

Esku hartuko duten zerbitzu guztiek -Nafarroako Larrialdietako Agentziaren Babes Zibileko langileak, Foruzaingoa eta Guardia Zibila, DYAko kideak, Gurutze Gorria, boluntarioak edo irratizaleak- arduradun bana bidaliko dute la Caixaren dohaintza izan den kontrolgune horretara. Bihar, larunbata, eta etzi ere Xabierko Gazteluaren ondoko zabalgunean egonen da kokatuta. 
Horrela, gertatzen diren kasuei erantzun errazagoa eman ahal izanen zaie, APAren erabileraz arduratzen diren Babes Zibileko arduradunek gertaeraren tokitik hurbilen dauden langileak mobilizatu ahal izanen dituztelako, dela Xabierrera joateko errepide eta bideetan dela santutegiaren inguruetan. Gogoratu nahi dugu laguntza lanetan 600 pertsonatik gora arituko direla, aipatutako taldeetako kideak denak. 
Horrez gain, NLAk aholku eman dio Iruñeko Artzapezpikutzari Autobabeserako Plana prestatzeko, estatuko araudian ezarritako betebeharra baita jendetza bilduko den tokietarako larrialdi eta autobabeserako planak prestatzea. Agiri horretan jasota daude erromesaldian zehar gerta daitezkeen gorabehera mota guztiak eta horiek bideratzeko protokoloak. 
Foruzaingoak, berriz, Guardia Zibilarekin koordinatuta, trafikorako operazio berezi bat antolatu du lehendabiziko Xabierraldiak direla eta. Plan honen helburua da erromesen nahiz ibilgailuen zirkulazio libre eta segurua bermatzea. Guztira 195 foruzain arituko dira bi xabierraldiak zaintzen, goiz, arratsalde eta gaueko txandetan. Foruzaingoaren Bide Segurtasunaren dibisioko agenteei Zangozako polizia-etxekoek lagunduko diete, Xabierko inguruetan herritarren segurtasun lanak betetzeaz gain. Era berean, Tuterako polizia-etxeko Bide Segurtasuneko Dibisioko agenteak eta Iruñeko nahiz Tuterako polizia-etxeetako Ingurumen Zaintzako Dibisiokoak ere han izanen dira.

Trafikoaren zaintza eta erregulazioa gehien bat hauen ingurukoak izanen dira: bidegurutzeak, Xabierko aparkalekuetako sarrera-irteerak, bide publikoaren tarteetan erromesak babestea eta laguntza ematea ibilgailuen erretentzioak gertatuz gero. 

Aurten, erromesek Pirinioko Autobiaren zerbitzu bidea erabili ahal izanen dute Noaindik ia Izkora bitarte. Horrela, Noaingo herrigunetik oinez abiatzen direnek zurubiko arrapalara daraman oinezkoendako aldetik (zoru gorrikoa) joan beharko dute, autobiaren parez pare doan zerbitzu bidea hartzeko, ezkerreko bazterretik, Xabierko norabidean. Bideak bat egiten du bertan Iruñetik Taxoareko baratzeetan barna heldu denarekin. Erromesek Izkoraino jarraituko dute zerbitzu bidean. Hortik aurrera erromesaldia ohiko bidetik eginen da. 

Xabierraldi hauetan, halaber, ibilgailuen zirkulazioa mugatuko da Xabierko gazteluaren inguruetan, aparkalekuen kopurua handitu bada ere. Frantses Xabierkoaren jaiotzaren V. mendeurrena zela-eta Misioen Etxetik iparraldera zegoen zelaia asfaltatu zen, beste 1.000 ibilgailu sartzeko, eta hura erabili ahal izanen da, eguraldi txarra nahiz onarekin. Misioen Etxetik hegoaldera dagoen zelaia, ordea, (550 ibilgailu sartzen dira) aurreko urteetan bezala dagoenez, erabiltzeko aukera egonen da soilik euririk ez badago. Aipatutako aparkalekuei gehitu behar zaizkie Xabierko herrian daudenak (500 ibilgailu), banderen aparkalekua (150 auto) eta Xabierko saihesbideko aparkalekua, beste 200 ibilgailurendako.

Agente horiek beteko dituzten lan nagusiak honakoak dira: abiaduraren kontrola, estatikoa eta dinamikoa, radarren bidez, ikur ofizialekin edo gabe, goizean eta arratsaldean; alkoholemiaren prebentziorako kontrol iraunkorra N-240 errepidean (Iruña-Huesca); tarte zailenen zaintza dinamikoa, motozikletan eta autoan joanen diren patruilen bidez; bide segurtasuneko balizko arau-hausteak zaintzea (aurreratzeak, gehienbat) ikurrik gabeko ibilgailu ofizial kamuflatua erabiliz; trafikoaren kontrola eta ikuskapena eta gainerako gorabeherak Nafarroako Gobernuaren helikopterotik.

Horretarako, agenteek autoak erabiliko dituzte, lur orotako ibilgailuak, errepideko nahiz lur orotako motozikletak, Nafarroako Gobernuaren helikopteroa trafikoa eta larrialdiak kontrolatzeko, eta balizamendu eta seinaleztatzerako hainbat material.

Gidariendako gomendioak
Egun horietan inguru hartan ibiliko diren gidariendako gomendio nagusiak hauek dira:
-Abiadura muga errespetatzea, erromesaldiaren eremuan 50 km ordukoa alegia.

-Ez aurreratzea erromesaldiaren eremuan, kontuan hartuta oinezkoak ezkerraldeko bazterretik ibiliko direla Xabierrerantz. Debekuaren seinale berariazkoa paratuko da.

-Ibilgailua ez gelditzea eta bidea ez gurutzatzea erromesei hitz egin edo laguntza emateko, eta ibilgailuarekin buelta ez ematea Iruñerantz, norbait harrapatzeko arriskua dagoelako, errepide bazterra obretan baitago.

-Iruñeko norabidean, N-240 errepidearen bide alternatiboak proposatzea: NA-132 (Zangozatik hasita, Tafallan barna) eta NA-150 (Irunberritik hasita, Urrotzen barna).

Erromesendako gomendioak
Erromesek, berriz, gomendio batzuk bete beharko dituzte, besteak beste:

-Erromesaldian Noaindik abiatzea, Zaragoza etorbidea eta N-240, Cordovillan barna, alde batera utzita. Nolanahi ere, Iruñetik abiatzen direnek Taxoareko errepidea, NA-2310, erabili beharko dute, Urrutiko Hezkuntzako Unibertsitate Nazionaletik (UHUN) hasi eta A-21 autobiaren zerbitzu bidera ateratzeko Noain.

-Antolatzaileek, Babes Zibilak eta Nafarroako Gobernuko Zaintza Zerbitzuak jarritako kartel eta seinaleek diotena betetzea uneoro.

-Beti ezkerretik ibiltzea, errepide bazterretik, bidean sartu gabe eta bidean sartzea eragin dezaketen pilaketak ez sortzen ahalegintzea.

-Errepidea ez gurutzatzea beharrik gabe eta, gurutzatuz gero, behar den arretarekin.

-Gauez ibiltzen direnei taldean joateko gomendatzean zaie, jantzi distiratsuekin eta linterna bat eskuan ere, ikusteko eta ikus ditzaten.

Sarbideak eta trafikorako murrizketak
Lehenbiziko Xabierraldiaren “sarrera operazioa” deitutakoan, NA-5410 errepidea (Zangoza-Xabier) itxita egonen da trafikorako bi norabideetan, Zangozako Yamaguchi Hoteletik Xabierko Banderen biribilgunera bitarte, martxoaren 7ko 15:00etatik martxoaren 8ko 14:30era bitarte, gutxi gorabehera. Hortik aurrera, Xabierrera doazen ibilgailu guztiak NA-5410 errepidean barna sartuko dira, Esa-Xabier-Zangoza norabidean, N-240 (Iruña-Huesca) errepidean barna.

“Irteera operaziorako”, berriz, ekitaldiak amaituta, NA-5410 errepidean aparkatutako autobusak Zangozan barna itzuliko dira eta Misioen Zentroaren ondoko zabalguneetan aparkatutakoak, aldiz, Esan barna.

Gainerako ibilgailuen kasuan, Xabierko Gazteluaren hegoaldean (banderen aparkalekua) eta Xabierko herrian aparkatuta egonen direnak NA-5410 errepidean barna aterako dira, Xabier-Zangozarantz (guruzpidea amaitu ondoren, betiere). Misioen Etxe ondoko zelaietatik heldu direnak, azkenik, NA-5410 errepidean barna aterako dira, Xabier-Esa norabidean.

Misioen Etxea-Xabier-zabalgunea irteerako zirkuitu bakarra jarriko da, ibilgailuek errazago bil ditzaten erromesak hegoaldeko zabalgunean.

Aparkalekuak
Autobusak NA-5410 errepidean (Esa-Zangoza) aparkatu beharko dira, 7,5 km-tik 8,5 km-rako tartean, Gazteluko zabalgunean sartzeko bidegurutzetik Misioen Etxeraino, galtzadaren eskuineko aldean. Misioen Etxeko erdiko zabalgunean ere aparkatuko dira, batez ere Esatik, N-240 errepidean barna eta Huesca aldetik heldu direnak.

Gainerako ibilgailuak lau eremutan aparkatuko dira: gaztelutik hegoaldean (banderen aparkalekua), Misioen Etxearen eskuinean dagoen zelaian (erabiltzeko moduan baldin badago), Xabierko herrian eta Frantses Xabierkoaren estatuaren inguruetan dagoen aparkaleku berrian.

Trafikorako itxitako bideak eta ibilgailuen zirkulazioa
Azkenik esan behar da, bideak ixteari eta ibilgailuen zirkulazioari dagokienez, erromesek ezkerreko galtzada hartu ahala, Xabierko norabidean, Iruñerantz N-240 (Iruña-Huesca) errepidean barna doazen ibilgailuak Judasen Bentan desbideratuko dituztela, Agoitz aldera, NA-150 errepidean barna. Desbideratze horren xedea da ezkerreko erreia eta bide-bazterra libre uztea erromesek erabil ditzaten, autoek harrapatzeko arriskurik ez izateko.

